
Un mio 'omaggio in versi' al 'cuscusu', piatto principe dell'estate (senza nulla togliere al classico piatto di 

'pasta cu l'agghia') ed alla 18^ edizione del CousCous Festival Internazionale di San Vito Lo Capo nel cui 

clima si è già entrati ... 

 

A CUSCUSIATA 

Era la festa chiù granni d’allura 

quannu si dicidìa ‘a cuscusiata 

ammitannu li parenti cu cura 

spirannu un cumminari ‘na ‘nsalata. 

Fari lu cuscusu nun è pi tutti: 

la  ‘za Vicenza ni dava lizioni 

tutta pjiata e cu binidizioni. 

La morti di lu cuscusu è chi pisci 

dicìa  tuttu ‘nteru ‘u vicinatu 

chi quannu ‘u ciavuru era sbummicàtu  

vulìa essiri tuttu ammitatu! 

Ed era festa granni ‘nta me’ casa. 

Vinticinque tutti  l’ammitati: 

chiù di chiddi ch’ammazzaru ‘u Signuri! 

Tannu si ch’era sempri Natali! 

La ‘za Vicenza si susìa prestu 

mentri me’ matri cu ‘i fimmini ‘ncoru 

scuprìa l’arti di fari lu broru. 

A bersu so’ cu agghi e cipudduzzi, 

pumaroru di pennula, l’addauru 

lu piddusinu spezzi e la ‘ngargiata! 



Di pisci poi ‘na granni ammiscata 

picchì  chiù  varietati si  ci metti 

megghiu  ti veni  ‘u broru e l’arrisetti: 

la murina o lu runcu pisci grassi 

sempri prisenti…  oh, mi raccumannu. 

E  ‘nto mezzu d’’a simmula   ‘ncucciata, 

d’anciddi di salina ‘na chilata 

prima di dari  focu a la pignata. 

Doppu un’ura chi  lu cuscusu punci 

s’abbivira e si metti a ripusari: 

ancora un’ura e mezza e funci funci 

l’affamàti si mettinu a manciari… 

A la finuta cu li panzi chini 

 tinchi tinchiti poi ogni famigghia 

  porta ‘ncasa lu cuscusu arristatu. 

Cussì dumani  è pranzu priparatu! 

 

 


